
TICONDZISO KULABAHLOLWAKO   
 
1. Fundzisisa leticondziso ngembikwekutsi ucale kuphendvula imibuto.   
 
2. 
 
 
 

Ungalifundzi lonkhe liphepha lemibuto. Buka lokucuketfwe ekhasini 
lalokucuketfwe bese ubeka luphawu kulowo nalowo mbuto lobutwe 
ngetincwadzi lotifundze lonyaka. Emva kwaloko, fundza leyo mibuto 
lenetimphawu kuphela bese ukhetsa leyo lofuna kuphendvula yona. 

  

 
3. Liphepha lemibuto licuketse TIGABA LETINTSATFU:   
 
 SIGABA A: 

SIGABA B: 
SIGABA C: 

Tinkondlo (30) 
Inoveli/Temdzabu (25) 
Umdlalo (25) 

  

 
4. ISIHLANU IMIBUTO lefanele uyiphendvule seyiyonkhe: ESIGABENI A 

imibuto MITSATFU, ESIGABENI B MUNYE, ESIGABENI C MUNYE 
ngalendlela: 
 
SIGABA A: TINKONDLO 
 
TINKONDLO LETIFUNDVWE EKLASINI – Phendvula imibuto ibe MIBILI. 
INKONDLO LENGAKAFUNDVWA EKLASINI – Uphocelelekile kuphendvula 
lombuto. 
 
SIGABA B: INOVELI/TEMDZABU 
 
Phendvula umbuto ube MUNYE. 
 
SIGABA C: UMDLALO 
 
Phendvula umbuto ube MUNYE. 

  

 
5. KUKHETFWA KWETIMPHENDVULO TESIGABA B (INOVELI/TEMDZABU) 

NESIGABA C (UMDLALO) 
 

 Phendvula KUPHELA imibuto yenoveli/temdzabu loyifundzile kanye 
nemdlalo lowufundzile. 

 Phendvula UMBUTO MUNYE WENDZABAMBHALO kanye NAMUNYE 
UMBUTO EMIBUTWENI LEMIFISHA. Nangabe ukhetse kuphendvula 
umbuto wendzabambhalo ESIGABENI B, uphocelelekile kutsi 
uphendvule imibuto lemifisha ESIGABENI C. Uma uphendvule imibuto 
lemifisha ESIGABENI B, uphocelelekile kutsi uphendvule umbuto 
wendzabambhalo ESIGABENI C. Sebentisa luhla lwekutikhumbuta kute 
usitakale. 

6. BUDZE BETIMPHENDVULO 
 

 Imibuto yendzabambhalo etinkondlweni kufanele iphendvulwe 
ngemagama la-190 kuya kula-240. 

 Indzabambhalo yenoveli/temdzabu nemdlalo kufanele iphendvulwe 
ngemagama la-340 kuya kula-390. 

 Budze betimphendvulo temibuto lemifisha bufanele buhambisane 
nelinani lemamaki labekiwe. Labahlolwako kufanele bangahlanhlatsi. 

  

 
7. 
 
8. 
 
 
9. 
 
10. 

Fundzisisa kahle ticondziso letisekucaleni kwaleso NALESO SIGABA. 
 
Tinombolo tetimphendvulo atihambisane naleto temibuto njengobe tinjalo 
ephepheni lemibuto. 
 
Cala LESO NALESO SIGABA ekhasini LELISHA. 
 
Siphakamiso sekulawulwa kwesikhatsi: 

  

 
 SIGABA A: 

SIGABA B: 
SIGABA C: 

Lokungenani emaminithi la-40 
Lokungenani emaminithi la-55 
Lokungenani emaminithi la-55 

  

 
11. Bhala ngesandla lesibonakalako nalesifundzekako.   

LOKUCUKETFWE   
 

Lelikhasi litakusita kutsi ukwati kukhetsa imibuto lofuna kuyiphendvula ngaphandle 
kwekufundza lonkhe liphepha lemibuto. 

  

 

SIGABA A: TINKONDLO  
 

Tinkondlo letimisiwe: Phendvula nobe nguYIPHI imibuto LEMIBILI. 

INOMBOLO YEMBUTO UMBUTO EMAMAKI LIKHASI 

1. 'Uyilimile Indzima' Umbuto loyindzabambhalo 10 6 
 

2. 'Lomfundvo' Imibuto lemifisha 10 7 
 

3. 'Dzeliwe' Imibuto lemifisha 10 8 
 

4. 'Ngoneni Kuwe Mhlaba' Imibuto lemifisha 10 9 
 

NA 
 

Inkondlo lengakafundvwa eklasini: Uphocelelekile kuphendvula lombuto. 

5. 'Mgalafawu' Imibuto lemifisha 10 10 
 

*CAPHELA: Phendvula UMBUTO MUNYE WENDZABAMBHALO kanye NAMUNYE UMBUTO 
EMIBUTWENI LEMIFISHA. Nangabe ukhetse kuphendvula umbuto 
wendzabambhalo ESIGABENI B, uphocelelekile kutsi uphendvule imibuto lemifisha 
ESIGABENI C. ESIGABENI B naseSIGABENI C, phendvula umbuto MUNYE 
kuphela. 

 

SIGABA B: INOVELI/TEMDZABU 
 

INOVELI: Phendvula umbuto ube MUNYE kulamanoveli laphakanyisiwe. 

6. Liphume Nebovu Umbuto loyindzabambhalo 25 11 
 

7. Liphume Nebovu Imibuto lemifisha 25 11 
 

8. Kubamba Letingelako Umbuto loyindzabambhalo 25 14 
 

9. Kubamba Letingelako Imibuto lemifisha 25 14 
 

10. Tibopho Telutsandvo Umbuto loyindzabambhalo 25 17 
 

11. Tibopho Telutsandvo Imibuto lemifisha 25 17 
 

NOBE 
 

TEMDZABU: Phendvula umbuto ube MUNYE kulena yetemdzabu lephakanyisiwe. 

12. Silulu SeMaswati Umbuto loyindzabambhalo 25 19 
 

13. Silulu SeMaswati Imibuto lemifisha 25 20 
 

 

SIGABA C: UMDLALO 
 

Phendvula umbuto ube MUNYE kulemidlalo lephakanyisiwe. 

14. Kutawuba Njalo Umbuto loyindzabambhalo 25 22 
 

15. Kutawuba Njalo Imibuto lemifisha 25 22 
 

16. Lami Lisiphetfo Umbuto loyindzabambhalo 25 25 
 

17. Lami Lisiphetfo Imibuto lemifisha 25 25 

*CAPHELA: ESIGABENI B ne-C, munye umbuto lophendvuliwe ufanele ube 
YINDZABAMBHALO nobe IMIBUTO LEMIFISHA. Awukavumeleki kutsi 
uphendvule imibuto leyindzabambhalo LEMIBILI nobe imibuto lemifisha  
LEMIBILI. 

LUHLA LWEKUTIKHUMBUTA   
 
Lelikhasi litakusita kutsi ubone kutsi uphendvule linani lemibuto lekunguyona lekumele 
uyiphendvule. 

  

 

SIGABA 
 

TINOMBOLO 
TEMIBUTO 

LINANI LEMIBUTO 
LEPHENDVULWAKO 

BEKA 
LUPHAWU 

A: TINKONDLO  
(Tinkondlo letifundvwe eklasini) 

 
1–4 

 
2 

 

A: TINKONDLO 
(Inkondlo lengakafundvwa 
eklasini) 

 
5 

 
1 

 

B: INOVELI/TEMDZABU 
(Indzabambhalo nobe imibuto 
lemifisha) 

 
6–13 

 
1 

 

C: UMDLALO 
(Indzabambhalo nobe imibuto 
lemifisha) 

 
14–17 

 
1 

 

CAPHELA: ESIGABENI B na C, cinisekisa kutsi uphendvule YINYE INDZABAMBHALO 
NAMUNYE umbuto WEMIBUTO LEMIFISHA. 
Awukavumeleki kutsi uphendvule imibuto leyindzabambhalo LEMIBILI nobe 
imibuto lemifisha LEMIBILI. 

SIGABA A: TINKONDLO   
 
TINKONDLO LETIFUNDVWE EKLASINI   
 
Khetsa tinkondlo tibe TIMBILI bese uphendvula ngato imibuto lelandzelako.   
 
UMBUTO 1: UMBUTO LOYINDZABAMBHALO   
 
Fundza lenkondlo bese uphendvula imibuto lelandzelako.   
 

UYILIMILE INDZIMA – FC Nkosi 
 

  

1 
2 
3 
4 
5 
6 
7 
8 
 
9 
10 
11 
12 
13 
14 
15 
 
16 
17 
18 
19 
20 
21 
22 
23 
24 
25 
26 

Lalishisa likhipha umkhovu etjeni, 
Somiso sigadvul' umhlabatsi, 
Imifula yome nkhe ingenatfonsi, 
Walitsatsa likhuba waletjatsa. 
Wawabhekisa emasimini emabombo, 
Wawugedvul' umhlaba lochekekile, 
Ngelitsemba lekutsi ngalelinye lilanga  
Litawuna kutsambe. 
 
Kepha abazange babute elangeni 
Batibamba ngapelepel' emehlweni 
Wema ecinisweni lenkhululeko 
Baphel' emandla bakukhulula 
Waphuma wachubeka nelikhuba lakho, 
Walima laze lana 
Yafika inala, yahamba indlala. 
 
Busha bakho wabubeka emuva, 
Bunandzi wagcina ngabo, 
Kwangatsi lusha belungafundza kuwe, 
Kwangatsi lusha belungafundza ngawe, 
Luyitsatse lencabhayi lowayishiya, 
Luyitsatse lugijimele phambili, 
Lushiye bunandzi netidzakamiva emuva, 
Sive sikhule kwandze tibongo kuwe. 
Mandela, Madiba 
Chawe lemachawe. 
Uyilimile indzima yakho. 

  

 
Bhala indzabambhalo lapho ucoca khona ngetifundvo sonkondlo latetfulela lusha 
lwalomuhla ngalenkondlo lengenhla. Budze bemphendvulo yakho abube ngemagama 
la-190 kuya kula-240. 

  
 
[10] 

UMBUTO 2: IMIBUTO LEMIFISHA   
 

Fundza lenkondlo bese uphendvula imibuto lelandzelako.   
 

LOMFUNDVO – TG Nkosi 
 

  

1 
2 
3 
4 
5 
 

6 
7 
8 
9 
10 
 

11 
12 
13 
14 
15 
 

16 
17 
18 
19 
20 
21 
22 
23 
 

24 
25 
26 
27 
28 

Ngikubone kahle wena makoti, 
Ukhaliphile wacija njengemkhonto, 
Ungucelemba locota acotisise makoti, 
Uyamengetela ngekukhalipha kwakho, 
Mane kungakwebi kufa makoti. 
 

Balole ngetandla takho Lomfundvo, 
Tilola umuntfu acije njengenyalitsi, 
Wasika kungatsi kuyotsi cubasha, 
Wahlaba inhlupheko yatsi gal' uyephuka, 
Kungakhoni kwatsi tinyawo ngetfwale. 
 

Lomfundvo ngubani lonjengawe s'tsandvwa, 
Locatulula tinkinga temphilo s'tsandvwa, 
Lonetandla letikhaliphisa kwetakho s'tsandvwa, 
Loneliphimbo lelikhaliphe njengelakho s'tsandvwa, 
Mane kungakwebi kufa s'tsandvwa. 
 

Lomfundvo uhlakaniphile s'tsandvwa sami, 
Ngeke ngikwale futsi angeke ngikulahle s'tsandvwa, 
Funa ngisal' eliteni sewungekho s'tsandvwa, 
Ungisus' ekhatsi kwelubishi s'tsandvwa, 
Yebo ebumnyameni bekuntima s'tsandvwa. 
Pho uligagu lelendlul' emagagu s'tsandvwa, 
Wagiya esikolweni baphuma ngemalengiso, 
Wagiya ekolishi kwaphuma bocwepheshe, 
 

Chubeka ungigone ungifumbatse s'tsandvwa, 
Ngigone ngetandla takho letifutfumalako s'tsandvwa, 
Ngitfukuse ekujuleni kwenhlakanipho yakho s'tsandvwa, 
Ekujuleni kwenhlitiyo yakho ngitfukuse s'tsandvwa, 
Ngibindzise ngitinte ngihlaliseke s'tsandvwa. 

  

 

2.1 Tinhlavu letibhalwe ngalokugcanyisiwe endzimeni ye-2 tiletsa luphi luhlobo 
lwebunkondlo? Chaza. 

  
(2) 

 

2.2 Bunkondlo buni lobakhiwa ngumugca we-3 walenkondlo lengenhla? Usho 
ngani? 

  
(2) 

 

2.3 Nguyiphi ingcikitsi sonkondlo layetfulela tetsamelilwati ngalenkondlo 
lengenhla? Sekela imphendvulo yakho. 

  
(2) 

 

2.4 Abecondze kutitjelani tetsamelilwati sonkondlo ngemugca we-14 
walenkondlo? Chaza. 

  
(2) 

 

2.5 Uyisebentise kahle yini sonkondlo imphindzamcondvo lesemgceni 
wekugcina walenkondlo. Sekela imphendvulo yakho. 

  
(2) 

   [10] 

UMBUTO 3: IMIBUTO LEMIFISHA   
 

Fundza lenkondlo bese uphendvula imibuto lelandzelako.   
 

DZELIWE – ME Masina 
 

  

1 
2 
3 
4 
5 
6 
 

7 
8 
9 
10 
11 
 

12 
13 
14 
15 
16 
17 
18 
19 
20 
 

21 
22 
23 
24 
 

25 
26 
27 
28 

Dzeliwe! Dzeliwe! Dzeliwe 
Kodvwa Dzeliw' ubindzeleni ngikubita? 
Ubindze ngob' ungangiva nom' utsalalisile nje? 
Ngiphendvule Dzeliwe ngiyabuta; 
Ngabe kuliciniso loku lebakushoko ngawe 
Kumbe ngiyatibhudzela nje? 
 

Nangabe konkhe loku kwentekile, 
Nangabe konkhe loku kuliciniso ngitjele; 
Ngitjele ngati, ngihlale ngilindzile, 
Ngingatihluphi nangeticadzi, 
Angeke tingenyul' emantini mhla wazamcolo. 
 

Ngikubuke ngakufanisa nemmbila 
Lonelikhaba lelitsembisako, 
Ngebuso bakho lobebucwebetelisa kweligolide, 
Ngetitfo lebetinyatsela kuvakale. 
Kutsite lapho ngikubon' ecansini lekuf' ulele, 
Litsemba kimi lahhohloka,  
Ngabon' ummbila loshakatile 
Lekutsite laph' ufanel' ubhaceke, 
Wangenelwa sikhonyane sawubhubhisa. 
 

Ngivumele ngisikhihle sendvodza, 
Yelusizi ngiyihlabele ngitsi, 
Lala ngekuphumula Dzeliwe, 
Sewuphumulil' ekuhlatjweni ngemanyeva. 
 

Lala ngekuthula Dzeliwe, 
Lal' uphumule ngekuthula, 
Natsi siyakulandzela, 
Lingakashoni siyeta. 

  

 

3.1 Bunkodlo buni lobakhiwa ngulamagama lagcanyisiwe endzimeni ye-2 
yalenkondlo? Usho ngani? 

 
   (2) 

 

3.2 Sinongo sini lesivetwa ngumugca we-14 walenkondlo lengenhla? Sekela 
imphendvulo yakho. 

 
   (2) 

 

3.3 Chaza umcondvo lojulile lovetwa ngumugca we-17 kulenkondlo lengenhla.    (2) 
 

3.4 Nguwuphi umoya lovetwa ngusonkondlo endzimeni yesine yalenkondlo? 
Sekela imphendvulo yakho. 

 
   (2) 

 

3.5 Phawula ngemphumelelo yasonkondlo ekukhetseni emagama lawasebentise 
emgceni we-25 kulenkondlo lengenhla nawubuka ingcikitsi yayo. 

 
   (2) 

     [10] 

UMBUTO 4: IMIBUTO LEMIFISHA   
 

Fundza lenkondlo bese uphendvula imibuto lelandzelako.   
 

NGONENI KUWE MHLABA – MS Mbuyane 
 

  

1 
2 
3 
4 
5 
6 
 

7 
8 
9 
10 
11 
12 
 

13 
14 
15 
16 
17 
18 
 

19 
20 
21 
22 
23 
 

24 
25 
26 
27 
28 
29 

Ngabe yini lenkhulu nalengakanani loyilindzele kimi? 
Ngobe kuwe ngingumhambi nesivakashi, 
Ngiphambukele kutsintsitsa ludzaka etinyaweni, 
Ngitfole nemandla ekuhamba lendlela leseyindze, 
Lemkhawulo wayo usitfombe netifiso tami, 
Tifiso temkhatsi lomhlophe nemivila leluhlata. 
 

Ngagob' emadlangala kuwe Mhlaba, 
Nginelitsemba lekutfotjwa umtimba lovuvukile, 
Ugcwele butsakatsaka bekudzinwa 
Nginelitsemba lekukhishw' emanyeva, 
Ngekunyangw' emanceba nemihuzuko, 
Kodvwa nalamuhla solo ngiyasimbatseka. 
 

Kuwe ngiyivile imimoya yaKholwane, 
Lengiphephetse yangiphuphutsekisa ngetintfuli, 
Ngaphaphatsekisa kwelizini lishiywe ngunina, 
Ngaphaphatsekisa kwemphumphutse ishiywe ngumholi, 
Ngiwe ngivuka nengubo lemfishane, 
Leval' inhloko kusale tinyawo. 
 

Lapho tinhlupheko netinkinga tingikhungetse, 
Imimoya yetikhova ite kimi ibhej' ingati, 
Ngikwati kubaleka kepha ngingenakubhaca, 
Ngobe sidleke sami sadliwa timvula takho, 
Netinini tami tagwinywa nguwe. 
 

Umusa neluvelo awunako, 
Sineke nekubeketela akusiko kwakho. 
Uyashelela njengenhlant' isemantini, 
Uyatichenya futsi njengeliphigogo, 
Ubhodla njengelibhubesi lilambile, 
Mhlaba, konje ulambeleni kimi? 

  

 

4.1 Bunkondlo buni lobakhiwa ngulamagama lagcanyisiwe endzimeni yekucala? 
Usho ngani? 

  
(2) 

 

4.2 Hlobo luni lweluchumano loluvetwa ngulamagama lagcanyisiwe endzimeni 
ye-2 yalenkondlo lengenhla? Sekela imphendvulo yakho. 

  
(2) 

 

4.3 Ucabanga kutsi nguwuphi umoya lowetfulwa ngusonkondlo kutetsamelilwati 
talenkondlo? Sekela imphendvulo yakho. 

  
(2) 

 

4.4 Ngemugca we-26 walenkondlo sonkondlo ucondze kubavetelani labafundza 
lenkondlo uma ubuka lomhlaba lesiphila kuwo? 

  
(2) 

 

4.5 Ngumuntfu lonjani longakhona kumelana nalesitfombe semphilo lesivetwa 
kulenkondlo lengenhla? 

  
(2) 

   [10] 
 

NA  

INKONDLO LENGAKAFUNDVWA EKLASINI   
 

Uphocelelekile kutsi awuphendvule lombuto.   
 

UMBUTO 5: IMIBUTO LEMIFISHA   
 

Fundza lenkondlo bese uphendvula imibuto lelandzelako.   
 

MGALAFAWU – NP Mabaso 
 

  

1 
2 
3 
4 
5 
6 
7 
8 
9 
 

10 
11 
12 
13 
14 
15 
16 
17 
 

18 
19 
20 
21 
22 
23 
24 
25 
26 

Nklihhihhi! Nklihhihhi …! 
Tsatsa matsatsa khashane! 
Dvum' uyositsela khashane, 
Batfwale bajabhile beneme, 
Batfwale basimbatseka bakhululekile, 
Batfwale bafuna bangafuni, 
Uyewubashiya kaNhlitiyongise, 
Babonge kufika baphephile, 
Babonge kugcwaliseka kwetifiso. 
 

Nklihhihhi! Nklihhihhi …! 
Dvundvubala nab' imewukelo, 
Khilikitsela nab' etikhilikitsini. 
Madvuma kuphakam' emaphaphu, 
Baphaphule ungacali ungagcini, 
Batfwale bay' emisebentini, 
Batfwale bay' emakhaya, 
Batfwale mtfwali wabo. 
 

Nklihhihhi! Nklihhihhi …! 
Dvundvubala mdvundvubali! 
Bhavumula mbhavumuli! 
Khilikitsela mkhilikitseli! 
Tsambekela mtsambekeli! 
Batsats' entasi 
Ubasingis' enhla; 
Ubasus' enhla 
Uyewubatsi citsi entasi. 

 

[Kuphuma kwelilanga: Likhasi 32–33] 

  

 

5.1 Caphuna umugca loyimphindvwa kulenkondlo?  (1) 
 

5.2 Hlobo luni lwemsindvo lolwakhiwa nguletinhlavu letibhalwe tagcanyiswa 
emgceni we-6 walenkondlo? 

  
(1) 

 

5.3 Bhala bunkondlo lobuvetwa ngulamagama lagcanyiswe endzimeni ye-2 
enkondlweni lengenhla. 

  
(1) 

 

5.4 Khokha sicedzelelamcondvo lesisendzimeni yekugcina yalenkondlo.  (1) 
 

5.5 Phawula ngephethini yalenkondlo lengenhla.  (2) 
 

5.6 Ucabanga kutsi hlobo luni lwenkondlo lolu? Usho ngani?  (2) 
 

5.7 Usisebentise kahle yini sonkondlo lesicatsanisi 'Batfwale bajabhile beneme' 
kulenkondlo? Sekela imphendvulo yakho. 

  
(2) 

   [10] 
 

SAMBA SESIGABA A:  30 

SIGABA B: INOVELI/TEMDZABU   
 
Kulesigaba kunemanoveli LAMATSATFU netemdzabu. Wena-ke khetsa ibe YINYE 
inoveli/temdzabu loyifundze eklasini lonyaka, uphendvule ngayo. 

  

 
CAPHELA: Khetsa emkhatsini WENDZABAMBHALO NEMIBUTO LEMIFISHA 

kuleyo naleyo noveli/temdzabu loyifundzile. Nangabe ukhetsa 
kuphendvula umbuto wendzabambhalo kulesigaba, uphocelelekile kutsi 
ESIGABENI C uphendvule imibuto lemifisha. 

  

 
UMBUTO 6: UMBUTO LOYINDZABAMBHALO   
 
LIPHUME NEBOVU – BB Malangwane   
 
KuIenoveli kunetigameko letentiwa balingisi letiveta tinhlobo letehlukahlukene 
teludvweshu. Bhala indzabambhalo ngalesitatimende ubhekise kulabalingisi 
labalandzelako: 
 

 Lushawulo 

 Tintfombi 

 LaHlophe  
 
Budze bemphendvulo yakho abube ngemagama la-340 kuya kula-390. 

  
 
 
 
 
 
 
 
[25] 

 
UMBUTO 7: IMIBUTO LEMIFISHA   
 
LIPHUME NEBOVU – BB Malangwane   
 
Fundza letheksthi bese uphendvula imibuto lelandzelako. 
 
ITHEKSTHI A 

  

 

Kusehlobo, lilanga libalele ngisho nasebukhweni betinja. Njengobe sekusemini 
lenkhulu nje lase likhipha inhlanti emantini. Lapha ekhaya kaLushawulo kunesalukati 
lesingunina kanye nebatukulu baso bahleti phasi kwesihlahla semganu ngenca yalo 
lilanga. Lesihlahla sasiseceleni kwendlu yaTintfombi. 
 
Kulo lelo langa lelalibila, bafati baLushawulo lalibabhadlisa esigangeni. Phela 
bebavuke ngeluvivi bayowufuna emakhatsakhatsa ngenca yemntfwana waTintfombi 
labesabangwa netibi. Lomntfwana abesawesibili agula ngalendlela. Lona lowelanywa 
ngulona naye wagcina asashonile. Intfo leyayitsandza kuba yimphicabadzala 
ngulokutsi labantfwana baphatfwa sifo sinye futsi sibacala nasebakhasa bonkhe. 
Nalapho bebavukele khona kute litsemba lebabanika lona. Tavele talandvula tinhlola. 
Babuyela ekhaya bajabhile impela. 
'Nangu make nee, nee, nee,' kusho lomunye umntfwana lowababona kucala bonina. 
Kwatsi mpu umsindvo sebahlangabeta bonina. Gogo wabo lobekasatumekile naye 
wavuswa ngumsindvo. 

Wavuka wahlala ngetibunu asalindzele kuva kutsi bahambe njani bomalukatana 
bakakhe. Asababuka bangena ebaleni walubona lusizi lolwalubhalwe ebusweni babo. 
Umcumo wase umunye kumntfwana lowabesagonwe nguLaMagagula. Befika bahlala 
phansi ngekuphelelwa ngemandla bangasenandzaba netihlantsi. 
 
'Buyanini phela bomalukatane, ingabe nihambe njani nebakitsi?' 'Cha make sihambe 
kahle ngobe sibakhandzile lapho besiye khona. Lokubuhlungu kwekutsi kufa ungatsi 
kuya embili solo akubenti nani buncono,' kuphendvula LaMagagula aniketa Tintfombi 
lomntfwana. 'Ase wetame kummunyisa ngobe lapha khona nendlala seyikhona ngobe 
ugcine kadzeni kumunya.' Noma bantfwana bebangati kutsi kwentenjani lapha ekhaya 
kepha simo salabadzala savele sayichaza yonkhe indzaba kutsi kukhona intfo lembi 
lapha ekhaya. 
 
'NaboKhetsile! BoKhumalo, kodvwa soneni kutsi singaze semukwe lijaha lelihle 
kangaka.' Watsi asambukile wavala emehlo kwaba kuphela kwakhe. Lapho kwesuka 
lesikhulu sidvumo. Tintfombi abekhala ate atigicite. 
 
'Muzi, hambani naKhetsile niyewubikela bakaMfundisi kutsi lomntfwana bekagula 
sewendlulile,' kusho LaMagagula. Batsi bafulatsela bantfwana babe bacala kwekhweta 
boLaMagagula bentela kutsi batsi befika bantfu batfole indzawo seyikhona endlini. 
Emakhosikati lefika nemkamfundisi akhandza kutsi lokunengi sevele kukhwetiwe. 
Njengobe Lushawulo abesemsebentini nje benta imizamo yekutsi lombiko usheshe 
ufinyelele kuye. Noko ngenca yekuba khashane wefika asafihliwe loyo mntfwana. 
 
Kwatsi mhlazana kufika Lushawulo sililo sacalela phasi kuTintfombi. Kwaba sengatsi 
indvodza yakhe itamtsetsisa kutsi umntfwana umshonisephi. Sebamlilele bonina 
naLaMagagula bahamba bamshiya naTintfombi. 
 
'Yise waMuzi, ungatsi kudzingeka usale uyifakela tibuko lendzaba yalokufa  
kwalabantfwana ngobe nawungakaboni kahle ngitawuhlanganisa lishumi lonkhe phasi.' 
Lamavi aTintfombi ametfusa kakhulu Lushawulo kutsi kantsi abesamangaliswe kutsi 
bantfwabakhe bacedvwa yini. 
'Usho kutsini nawusho njalo?' Abuta ngekwetfuka. 
 
'Cha babe, ngisho ngobe lendzaba ngase ngayitsi hloko, nakucala kodvwa wena 
wayitsela ngemanti nje.' 

[Likhasi 63–64] 

7.1 Ngusiphi simo semoya lesivetwe kuletheksthi lengenhla? Usho ngani?  (2) 
 
7.2 LaMagagula uvetwe anasiphi similo kuletheksthi lengenhla. Chaza.  (2) 
 
7.3 Ngabe letheksthi lengenhla inaye yini mdvonseni? Sekela imphendvulo 

yakho. 
  

(2) 
 

 
7.5 Catsanisa lesento saTintfombi sekukhala kuletheksthi nesiphetfo salenoveli.  (2) 
 
  

7.4 Nika tizatfu LETIMBILI letenta kutsiwe letheksthi iyincenye yesicakacaka.  (2) 

7.6 Lushawulo uluhlobo luni lwemlingisi nawubuka lokwenteka kuletheksthi 

nakuluvutfondzaba lwalenoveli? Chaza. 
  

(2) 

 
7.7 Sihloko salenoveli sicambeke kahle. Vumela nobe uphikise lombono.  (2) 
 
7.8 Ucabanga kutsi yini inhloso yembhali yekwenta LaMagagula ahlale 

emendvweni angahambi nobe sekutekwe lomunye umfati? 
  

(2) 

 
7.9 Mlayeto muni lawetfulela tetsamelilwati umbhali ngesento semlingisi 

longuLushawulo sekuteka Tintfombi? 
  

(2) 

 
7.10 'Likhiwa lelihle ligcwala tibungu ngekhatsi.' Ngabe lenkhulumo ifanele muphi 

umlingisi kulenoveli? Sekela imphendvulo yakho. 
  

(2) 
 
7.11 Ngekubona kwakho ngabe inkinga yemlingisi lomcoka isombululekile yini? 

Sekela imphendvulo yakho. 
  

(2) 
 
7.12 Bahluti bemanoveli batsi umlandzi walenoveli ungumlandzi longusatikonkhe? 

Ngemaphuzu LAMATSATFU sekela lesitatimende. 
  

(3) 
   [25] 

UMBUTO 8: UMBUTO LOYINDZABAMBHALO   
 
KUBAMBA LETINGELAKO – DE Nkosi   
 
KuIenoveli kunetigameko letentiwa balingisi letiveta tinhlobo letehlukahlukene 
teludvweshu. Bhala indzabambhalo ngalesitatimende ubhekise kulabalingisi 
labalandzelako: 
 

 Sikhulu Tsabetse 

 Magumeni 

 Lotifiso 

 
Budze bemphendvulo yakho abube ngemagama la-340 kuya kula-390. 

  
 
 
 
 
 
 

 
[25] 

 
UMBUTO 9: IMIBUTO LEMIFISHA   
 
KUBAMBA LETINGELAKO – DE Nkosi   
 

Fundza letheksthi bese uphendvula imibuto lelandzelako. 
 
ITHEKSTHI B 

  

 

Emagalelo aMphikeleli abonakala lapho asafundza enyuvesi iVaal ngobe wakhetfwa 
kutsi abe ngulomunye lomele bafundzi. Yena-ke wakhetfwa kutsi abe ngumengameli 
wenhlangano yebafundzi. Kusebenta kahle kwakhe esikhundleni lakhetselwe sona 
kwabonakala ngekutsi kube nebudlelwano lobuhle emkhatsini webaphatsi nebafundzi. 
Bekwatiwa nje kutsi konkhe kushayisana kwemicondvo kudzingeka kucatululwe 
emihlanganweni loyo naloyo ahambe anelisiwe kolowo mhlangano. 
 
'Seloku wengamele inhlangano yebafundzi Mangweni kukhona umehluko lomkhulu 
kulesikhungo,' kusho dokotela Gamedze. 'Usho ngatiphi tizatfu Gamedze?' 
 
'Ngaso sonkhe sikhatsi kukhulunywa ngemphumelelo etifundvweni, emidlalweni 
leyehlukene, emakhonweni lafundziswako nekubambisana emkhatsini webaphatsi 
nebafundzi.' 
'Kuyakhutsata kuva emavi lakhutsatako futsi laniketana umdlandla wekuchubekela 
embili dokotela Gamedze,' kukhuluma Mphikeleli uhamba nelijaha lendzawo lelatiwako 
Matsiya. Bebakhontene kakhulu bobabili, kepha ube ungati kutsi bahlanganiswe yini 
kangaka. Lowo nalowo lobabonako abefuna kwati kutsi ngabe bacocani ngobe 
imicondvo ayifani. Bebakubona kulihlaya kuba nemngani lonemcondvo lophitsene. 
Labanyenti bebatsi utsi abaguli yini bobabili? Bakhulumani njalo bobabili? 
Bahlanganiswe yini nje? 
 
'Dokotela Gamedze, ngicela ungelaphele nangu umngani wami aphile,' kusho 
Mphikeleli. 
Bahlala phasi bakhuluma bobatsatfu. 'Ninjani Mangweni?' Kubuta Dlamini. 'Sikhona 
babe, singabuta nine kutsi ninjani wena wekunene?' 
Watsi nakacedza kwenta umsebenti wakhe Dokotela Gamedze, wabese ucela Dlamini 
kutsi achubeke newakakhe. 

Imphilo yaMphikeleli beyiveta titfombe letehlukene. Phela abengahlali ekhatsi 
esikhungweni semfundvo ngenca yekweswela imali, kepha abetihlalela endzaweni 
yakhe layitfola ngekusitwa nguMatsiya. Sigameko sekucala lesamvelela kwaba kufika 
kwemaphoyisa lachamuka etindzaweni letehlukene atewupheculula ngobe atfole 
ngetimbobo temuhlwa kutsi unetikhali letinyenti lahlala nato ekamelweni lakhe. Loko 
bekuluhubhu lwabhejane nje, inhloso kukudzicilela phasi sitfunti sakhe. Loko kwenteka 
emahlandla lamane kwaze kwamcansula naye ngobe abona kutsi kudlalwa ngaye 
lapha. Wakwemukela loko njengendvodza. Abesho atsi ubuya kulobukhulu bumatima 
ngako-ke loku akusho lutfo kuye. Sigameko sesine lasolwa kakhulu kuso 
sekuhlanganisa labelapha ngekwasenshonalanga nekwase-Afrika. 
 
Loko kwasusa umsindvo lomkhulu kubhebhetselwa nguSikhulu Tsabetse. 'Sesidziniwe 
nguwe mfana wakaZwane ngekutsi wente tintfo lesingahambisani nato,' kusho likhehla 
lelinguTsabetse. 'Imfundziso yami ayingivumeli kutsi ngiphendvule umuntfu lomdzala, 
kepha ngenca yesimo ngiyaphoceleka kutsi ngikuphendvule. Yemukela kuntjintja 
kwesikhatsi babe. Siyati kutsi sikhule kutsiwa kwasenshonalanga kungcwele, 
kubusisekile, kuhlobile futsi kuncono kunekwendzabuko. Asehlukane nalowo mcondvo 
ngobe nekwetfu kwendzabuko kubaluleke kakhulu futsi kunendzima lebanti 
lekuyibambako emphilweni yetfu.' 
 
'Ngikholiwe mine mfana angihambisani naloko lewukhuluma ngako. Ngibambelele 
etintfweni tasenshonalanga kuphela.' 'Lilungelo lakho babe. Kumele lihlonishwe lelo 
lilungelo. Hloniphani emalungelo alabanye nani babe.' 
'Asikwati kuvumela tintfo takasathane tisengamele sibe simakholwa.' 'Loko kwehlulela 
bantfu babe. Usho kutsi wena awuphahli, awugati, awuhlahlubi futsi awulumeki?' 
'Angihambisani nako konkhe loku lewukhuluma ngako.'  

[Likhasi 35–39] 

9.1 Nguwuphi umoya lobekhona emva kwekukhetfwa kwaMphikeleli kutsi 
engamele inhlangano yebafundzi enyuvesi? 

  
(2) 

 

9.2 Hlobo luni lwedvweshu lolutfolakala kuletheksthi? Sekela imphendvulo yakho.  (2) 
 

9.3 Bhala tigameko LETIMBILI letikhomba kutsi letheksthi inaye mdvonseni.  (2) 
 

 
9.5 Ngukuphi lokwentiwa nguMphikeleli kuletheksthi lokuhambelana nesihloko 

salenoveli? Usho ngani? 
  

(2) 
 
9.6 Kukhetfwa kwaMphikeleli abe ngumengameli enyuvesi kubiketelani 

ngesiphetfo salenoveli? 
  

(2) 
 
9.7 Umbhali walenoveli usebentise liphi lisu kuveta umlingisi longuSikhulu 

Tsabetse kuletheksthi? Sekela imphendvulo yakho. 
  

(2) 
 
9.8 Beyiyini inhloso yembhali yekuveta Matsiya elashwa ngudokotela 

wendzabuko newenshonalanga? 
  

(2) 
 

  

9.4 Ngutiphi tintfo LETIMBILI letivetwe kuletheksthi letikhomba sibekandzaba 
sesikhatsi? 

  
(2) 



Siswati Lulwimi Lwasekhaya (HL)/P2 16 DBE/2022 
 SC/NSC 

Emalungelo agodliwe Phenya 

 
 
9.9 Sifundvosini umbhali lasetfulela bafundzi balenoveli ngemlingisi 

longuLaDladla umkaSikhulu Tsabetse? 
  

(2) 
 
9.10 Ingabe ngumbono nobe liciniso yini kutsi sendlalelomuva saMphikeleli sibe 

neligalelo ebudlelwaneni bakhe naSikhulu Tsabetse? 
  

(2) 
 
9.11 Ngekubona kwakho ngabe inkinga yemlingisi lomcoka isombululekile yini? 

Sekela imphendvulo yakho. 
  

(2) 
 
9.12 Bahluti bemanoveli batsi umlandzi walenoveli ungumlandzi longusatikonkhe? 

Ngemaphuzu LAMATSATFU sekela lesitatimende. 
  

(3) 
   [25] 

UMBUTO 10: UMBUTO LOYINDZABAMBHALO   
 

TIBOPHO TELUTSANDVO – JJ Thwala   
 

KuIenoveli kunetigameko letentiwa balingisi letiveta tinhlobo letehlukahlukene 
teludvweshu. Bhala indzabambhalo ngalesitatimende ubhekise kulabalingisi 
labalandzelako: 
 

 LaNdlovu 

 Macaleni 

 Mlungisi  
 

Indzabambhalo yakho ayibe ngemagama langabi ngaphasi kwala-340 kodvwa angabi 
ngetulu kwala-390. 

  
 
 
 

 
 
 
 
 
[25] 

 

UMBUTO 11: IMIBUTO LEMIFISHA   
 

TIBOPHO TELUTSANDVO – JJ Thwala   
 

Fundza letheksthi bese uphendvula imibuto lelandzelako. 
 

ITHEKSTHI C 

  

 

Kwendlula emaviki lamanyentana impela liphupho liloko limbelesela Mlungisi. Noma 
kunjalo akayiveti lendzaba kunina. Imcucudza yedvwa. Afikelwe ngumcondvo wekutsi 
ake aye kulababonako, bamphengulele. Awulahle lowo mcondvo. Abone kutsi 
shangatsi itamehlisa sitfunti lentfo yekuhamba tangoma anguthishela. Wabuye 
wakhumbula nendzaba labekayive ngemngani wakhe, lebeyitsintsa sona sangoma. 
Lesi sangoma wawutsi uma ucala kufika kuso sikubalele bonkhe bantfu labakhulu 
lesesake sabasita. Wabona Mlungisi kutsi akayiyekele leyontfo, angaze angene 
kulabo lababalwa ngulesangoma. Wacinisela noko ngetulu kwekutsi liphupho 
lalimphetse kabi. Lokwakumphatsa kabi kakhulu kutsi leliphupho lalingabuveti 
nakancane buhle baLomusa.  
'Noma kunjalo ngitawushada naLomusa. Angikwati kuncamula lutsandvo lenginalo 
naye.' Ukhuluma yedvwa njalo Mlungisi. Afike ekhaya alungisele kuya emsebentini. 
'Akukho mlayeto ngaSitsembile make?' 'Awukho mntfwanami. Ngisatolindza 
nanamuhla.' 
Ahambe Mlungisi acondze esikolweni. Sasingekho sidzingo sekutsi abonane 
naLomusa ekuseni. Asalindze imoto weva ngebantfu bacoca ngemoto lebovu letsatsa 
emantfombatane ayogagadlelwa macedza abulawe. Watidvudvuta ngekutsi ngeke 
yenteke leyontfo kuSitsembile. Yametfusa noko lendzaba. Afike esikolweni nakhona 
kucocwa yona leyondzaba. Abone kutsi ase abute Madvodza ngalendzaba ngobe 
kuningi lakwatiko. 'Uke weva nje ngalemoto lebovu lekutsiwa itsatsa emantfombatane 
Madvodza?' 
'Kutsiwa iwatsatsa iwayisephi?' 
'Ayobulawa phela.' 
'Cha, angiyati. Ikhona yini intfombatane loyatiko labayitsetse?' Angabate manje 
Mlungsi agcine aphendvulile. 
'Ikhona, kodvwa batsite bayiyisa ekhaya layo.' 
'Sewuke wayibuka ekhaya kodvwa?' 
'Cha.' 
Bathule kwesikhashana achubeke Madvodza abute. 'Utsi ungase ushade impela 
naLomusa?' 

'Loko akubutwa. Tintfo tona atingihambeli kahle, kodvwa ayikho intfo lengingayenta. 
Lomusa uyangitsandza nami ngiyamtsandza.' 
'Utamlobola kubani?' 
'Kantsi abekho yini bakubo?' 
'Angati. Angimange ngibabone phela mine. Utsi akamange ashade?' Akamange 
asawuphendvula lowo mbuto Mlungisi. Kwacaca kuye kutsi shengatsi luseludze 
lukhalo lataluhamba naLomusa. Wacabanga ngenina kucala. Lomunye lebekalimisa 
ngesihloko lekutsi akafuni umfelokati yena emtini wakhe. Wacabanga ngaSitsembile 
lebekahlose kutotendzisa naye ngenkhani, kantsi-futsi utsandvwa nangunina. 
Wetfuka uma acabanga ngaleliphupho leyise lekucosha intfombi yetembatfo 
letimnyama. 
Lokwakumgcugcutela kakhulu kodvwa kutsi bekamtsandza Lomusa. Watitjela 
Mlungisi kutsi ngiko loko lokwenta anganaki nebufelokati lobo. Saphuma sikolo 
angalindzele Mlungisi ngendlela bekacabanga ngayo. Kufike umcondvo wekutsi 
akafune sibhamu, ngobe angati kutsi uyobukana kanjani naMacaleni. Lokumhlupha 
kakhulu kutsi akamati nekumati. Bantfu bakulemikhukhu bebakutayele kutsengelana 
tigebengu.  

[Likhasi 43–44] 

11.1 Nguwuphi umoya lovetwa ngulesigameko sekunyamalala kwaSitsembile 
kuletheksthi. Usho ngani? 

  
(2) 

 

11.2 Hlobo luni lweludvweshu lolutfolakala kuletheksthi? Sekela imphendvulo 
yakho. 

  
(2) 

 

11.3 Bhala tigameko LETIMBILI letifakazela kutsi letheksthi lengenhla inaye 
mdvonseni. 

  
(2) 

 

 

11.5 Ngukuphi lokwentiwa nguMlungisi kuletheksthi lokuhambelana nesihloko 
salenoveli? Usho ngani? 

  
(2) 

 

11.6 Catsanisa loku lokukhulunywa ngako ngemoto lebovu nesiphetfo salenoveli.  (2) 
 

11.7 LaNdlovu uluhlobo luni lwemlingisi uma ubuka lokwenteka kuletheksthi 
nakuluvutfondzaba lwalenoveli? Chaza. 

  
(2) 

 

11.8 Ucabanga kutsi yini inhloso yembhali yekuveta Macaleni alwa njalo futsi 
asigebengu kulenoveli? 

  
(2) 

 

11.9 Mlayeto muni lawetfulela tetsamelilwati umbhali ngemlingisi longuNkhangala? 
Chaza. 

  
(2) 

 

11.10 Ingabe ngumbono nobe liciniso kutsi Madvodza unelwati ngesendlalelomuva 
semphilo yaLomusa? Sekela imphendvulo yakho. 

  
(2) 

 

11.11 Ngekubona kwakho ngabe inkinga yemlingisi lomcoka isombululekile yini? 
Sekela imphendvulo yakho. 

  
(2) 

 

11.12 Bahluti bemanoveli batsi umlandzi walenoveli ungumlandzi longusatikonkhe? 
Ngemaphuzu LAMATSATFU sekela lesitatimende. 

  
(3) 

   [25] 
 

NOBE   
  

11.4 Nika tizatfu LETIMBILI letenta kutsiwe letheksthi iyincenye yesicakacaka.  (2) 

TEMDZABU    
 

Phendvula umbuto ube MUNYE kulena yetemdzabu lemisiwe.   
 

UMBUTO 12: UMBUTO LOYINDZABAMBHALO   
 
SILULU SEMASWATI – NC Mthethwa   
 

Tinganekwane, tibongo netaga kusebentisa imifanekisomcondvo kugcizelela 
imicondvo letsite engcondvweni yetetsamelilwati. 
 

Bhala indzabambhalo ngemagama la-340 kuya kula-390 ufakazele lesitatimende 
lesingenhla ubhekise kuloku lokulandzelako. 

  

 

Inganekwane: 
'HLUPHEKILE' 

  

    

Tibongo: 
'TIBONGO TENKHOSI TOBIAS NKOSI' 

  

 

1 
2 
3 
4 
5 
6 
7 
8 
9 
10 
11 
12 
13 
14 
15 
16 
17 
18 
19 
20 
21 
22 

 

Nawe, 
Yelovuk' emcubeni 
Lonjengankunzi 
Luphondvo lwenkunzi yakaNdlela 
Inhloko yenkunzi yaLomavovo 
Lomjikijelwa! 
Wajikijelwa ngemadvuna eFeni 
Batse bangakujikijela, base bayakufulatsela 
Njengesagila labangasitsandzi 
Lebangasifuni 
Bangasiboni lapho siyawuwela khona 
Lugelegele lwebhasi 
Naluya lushon' ePitoli 
Naluyawufun' uMshabalala.  
Kwabonakala ngalabadzala bogogo beFeni. 
Batsi bangabona Yena, 
Baphuma bonkhe batatatela. 
Wena matata lamakhulu 
Ekwendlula nekwendlala  
Awusheshi nekuyinika, 
Wena Vuk' emcubeni 
Unganjengankunzi. 

[Likhasi 108–109] 

  

    

Inkhulumobuciko: 
TAGA 

  

 

 Inkukhu ijutjwe umlomo-sewuphelelwe ngemagama akasati kutsi utawutsini. 

 Emanti angacitseka acitsekile-lokonakele angeke usakulungisa. 

 Intsandzane lenhle ngumakhotfwa ngunina- umntfwana uphila ncono 
nasenenina. 

[Silulu seMaswati] 

  
 
 
 
 

[25] 

UMBUTO 13: IMIBUTO LEMIFISHA   
 

SILULU SEMASWATI – NC Mthethwa   
 

Fundza letheksthi bese uphendvula imibuto lelandzelako. 
 

ITHEKSTHI D 

  

 

KUDVUNGUTELA KWENKHOSI 
 

Libhubesi inkhosi yetilwane belidvungutela. Kudvungutela kwalo kwaletsa lusizi kuto 
tonkhe tilwane. Tatsatsa sincumo sinye sekutewubona inkhosi yato ledvungutelako. 
Tabutsana ngelutsi lwato tilwane ngaphandle kwemphungushe. 
Kwevakala libhubesi litsi, 'Kufika kwenu lapha kukhombisa lutsandvo lwangempela. 
Ngibonga kutihlupha kwenu nishiye imisebenti yenu nite lapha nitewungihlola,' lasho 
njalo libhubesi licuma liva tinhlungu. Libhubesi lancuma kutsi akuhambe imphisi 
iyewufuna imphungushe ite iyitfole ibuye nayo. Imphisi yajabula kakhulu lapho ikhetfwa 
ekhatsi kwetilwane letingaka, kutsiwe akube ngiyo leyofuna imphungushe. Taphindzela 
emakhaya ato tonkhe tilwane. Imphisi yacala luhambo lwayo lekuyewufuna 
imphungushe. 
Imphisi yahlangana nemphungushe ngasechibini itihambela. Yevakala ibingelela itsi, 
'Sawubona ntsanga.' Yathula nje imphungushe kwabe sengatsi ayiva lutfo. Yaphindza 
futsi imphisi, 'Sawubona ntsanga.' Imphungushe yaphendvula ngekutsi: 'Utincengela 
ngekubingelela ube ubuya kuyewungotsa kulabakhulu. Ngivile kutsi ufike wakhuluma 
emavi laphambene ngeligama lami.' 
'Itsite inkhosi ngibuye nawe.' 
'Kungani kukhetfwe wena ekhatsi kwetilwane letingaka ncelebanendzini?' 
'Cha ntsanga, angisiyo incelebane. Alikho nalinye livi lengilikhulumile ngeligama lakho 
mine.' 'Angivani nemcambimanga. Ngivile ngebasiki bebundza batsi nguwe 
lebewukhuluma ngeligama lami.' 'Bebakukhohlisa nje kuphela. 
Sengingakuphendvukela lamuhla, kukudzala ngiphila nawe ntsanga?' 
'Nako-ke sewukwentile loko. Lolwa nami, nami ngitawukulwa naye. Kitsi 
kabomphungushe akwentiwa loko. Lowenta lentfo lewuyentile utfola sijeziso 
lesimatima. Wena nje ufanelwe kufa!' 
Yasho njalo imphungushe ikhombisa kutfukutsela lokumangalisako. Phela bese itjelwe 
konkhe lokwenteka ngalesikhatsi tilwane tiyohlola inkhosi yato libhubesi. Imphisi 
yahleka lusulu, ngobe yati kutsi imphungushe kufanele iyewubhekana nesigwebo sayo 
enkhosini. Tonkhe tilwane tatati kutsi silwane lesonile sifanelwa kufa. Nayo 
imphungushe yabona kutsi isekhatsi kwembokodvo nesisekelo. 
Imphisi yayichuba imphungushe kwacondvwa enkhosini, libhubesi. Latfolwa licuma, 
lilele phasi. Imphisi beseyijabule kakhulu ngobe iphumelele kuwenta umsebenti wayo 
ngalokukhulu kwetsembeka. Yatsi ingafika nayo imphungushe yayetfula enkhosini.  

[Likhasi 29–30] 

13.1 Bhala tintfo LETIMBILI letiveta simonhlalo kulenganekwane?  (2) 
 

13.2 Veta simo semoya lesikhona kuletheksthi ubuye uchaze kusi sibangwa yini?  (2) 
 

13.3 Catsanisa similo semphisi nesemphungushe.  (2) 
 

13.4 Hlobo luni lweludvweshu lolutfolakala kuletheksthi? Sekela imphendvulo 
yakho. 

  
(2) 

 

13.5 Ngusiphi sifundvo lewusitfola ngesincumo senkhosi sekutsi akubulawe 
imphisi? 

  
(2) 

13.6 Lesisho lesitsi 'Kwembulwa kwembeswe' sihambelana njani nesimo 
selibhubesi kuletheksthi? Chaza. 

  
(2) 

 

13.7 Ngabe inkinga lebeyibukene nemlingisi lolibhubesi isombululeke kahle yini 
nawubuka siphetfo salenganekwane? 

  
(3) 

 

NA 
 

Fundza letibongo bese uphendvula imibuto lelandzelako.   
 

TIBONGO TENGWENYAMA MSWATI II 
 

  

1 
2 
3 
4 
5 
6 
7 
8 
9 
10 
11 
12 
13 
14 
15 
16 
17 
18 
19 
20 
21 
22 
23 
24 
25 
26 
27 

Mswati lomnyama kulabalutfuli, 
Mgobo kaMphondv' awungen' esigujini, 
Ungen' emagabelwen' etinyatsi. 
Wats' atihlab watifak' umgobo, 
Wats' atidla watidla kaMabhoko. 
Imamba leluhlata leyavuka 
Etihosheni taseLubhalule. 
Sibawuza sitimphondvo ngetimphondvo, 
Umshiseli chu! 
Washisela tikolo taba timbili, 
Ngekushisela kusaNdlela naMneli. 
Inkhosi legwaze bantfu yadzimate yadzinwa, 
Yaze yabatfumba njengetinkhomo. 
Uhlasele ngensongo kuMtjekeni, 
Mtjekeni bekawakaMfuma, 
Wats' inyama yendlov' ayiphum' ekhaya. 
Wahlasela ngensongo kuMzila kaSoshangane, 
Lowats' uMkhumban' awuwelwa 
Ngob' indlela leya kaGas' ilukhondvovane, 
Ngihambe ngayo ngenca yekweswela tindlela; 
Indlela lendze leya kandondoniya, 
Wahlasela ngensongo kuMphephetse, 
Wahlasela ngensongo kuMabhoko. 
Ngobe taboNdlela waMciliba 
Tigijima ngaseNshonalanga. 
Gijimani ngato tonkhe tindlela 
Niyewubikela Mphandze kaZulu. 

[Likhasi 102] 

  

 

13.8 Ngubuphi bunkondlo lobakhiwa ngulamagama lagcanyiswe emgceni we-5 
waletibongo letingenhla? Sekela imphendvulo yakho. 

  
(2) 

 

13.9 Hlobo luni lweluchumano lolusemgceni we-14 newe-15? Usho ngani?  (2) 
 

13.10 Kubaluleke ngani kushiywa kwabonkhamisa kuletibongo?  (2) 
 

13.11 Phawula ngekuhleleka kwemagama kuletibongo letingenhla.  (2) 
 

13.12 Camba siphicaphicwano usisusele emgceni we-6 newe-7.  (2) 

   [25] 
 

 SAMBA SESIGABA B:  25 

SIGABA C: UMDLALO   
 

Kulesigaba kunemidlalo LEMIBILI. Wena-ke khetsa ube MUNYE lowufundze eklasini 
lonyaka uphendvule ngawo. 

  

 

CAPHELA:  Khetsa emkhatsini WENDZABAMBHALO NEMIBUTO LEMIFISHA 
kulowo mdlalo lowufundzile. Nangabe ukhetse kuphendvula umbuto 
wendzabambhalo enovelini, uphocelelekile kutsi kulesigaba uphendvule 
imibuto lemifisha. Nangabe ukhetse kuphendvula imibuto lemifisha 
enovelini, uphocelelekile kutsi kulesigaba uphendvule umbuto 
wendzabambhalo. 

  

 

UMBUTO 14: UMBUTO LOYINDZABAMBHALO   
 

KUTAWUBA NJALO – SZ Simelane   
 
Bhala indzabambhalo ucoce ngesibekandzaba salomdlalo ubhekise kuletihloko 
letilandzelako.  
 

 Simo sendzawo 

 Simonhlalo 

 Sikhatsi  

 

Indzabambhalo yakho ayibe ngemagama langabi ngaphasi kwala-340 kepha angabi 
ngetulu kwala-390. 

  
 
 
 
 
 
 

 
[25] 

   

UMBUTO 15: IMIBUTO LEMIFISHA   
 

KUTAWUBA NJALO – SZ Simelane   
 

Fundza letheksthi bese uphendvula imibuto lelandzelako. 
 

ITHEKSTHI E 

  

 

(NguMgcibelo ekhaya kaMagagula. Lolu lusuku lolukhulu kuLaHleta kanye nemnakabo 
Hleta.) 
   

HLETA: (Abuka lithende) Cha kulifake kahle lokwebafana lelithende, mhh, 
(Akhombisa kujabula ngenhloko) Kuyatisho kutsi utawuba muhle 
lomcimbi wemshana wami. (Ahambahambe) Sifuna kumentela 
lenkhulu indumezulu yemcimbi. (Kuchamuke LaMagagula) Hawu 
Mtfombeni, kantsi nawe sewufikile? 

 
 
5 
 

LAMAGAGULA: Kuyalaleka yini yeMtimandze nangabe kutakuba nemcimbi 
longaka? (Ambuke) Yinhle lentfo ayidzingi koniwa Dlemane. 
Nesimo selitulu sihle lokusho kona kutsi konkhe kutawuhamba 
kahle. Uphi yena umkhula? 

 
 
10 

HLETA: (Akhomba) Ulapha endlini Mtfombeni. Kantsi uyabambeka yini 
lamuhla? Nobe singeke sifundze bunjalo benhlitiyo yemuntfu, 
kepha yadzadzewetfu ngiyibone kahle itolo kwekutsi imhlophe 
njengelichwa. Nalendlela letsatfwa nguNcobile lamuhla shengatsi 
nayo ingaba njalo. (Bahleke bese kuchamuka Ncobile.) 

 
 
 
15 

NCOBILE: (Ahlekelele) Hawu, anti kantsi ngini laba labakhuluma ngalapha? 
Mine ngitsi seticalile kufika timenywa tetfu. Malume yena angeke 
ngisho lutfo kuye waHleta ngobe ufike ekuseni kakhulu lapha. 
(Ababuke) Ngibonga kakhulu kuko konkhe leningentele kona anti 
nawe Bhambolunye. Anti!! (Ahlengetele tinyembeti kancane) 

 
 
 
20 
 

LAMAGAGULA: Hhayi Ncobile! Uphi unyoko yemshadikati? (Bahleke bonkhe)  

NCOBILE: (Amoyitela) Hawu anti sewungaze ungibite ngemshadikati tsine 
Mtfombeni? Kantsi angisasiye yini mine umntfwanakho? 

 
 

HLETA: Umkhwenyane yena uphi? Seloku ngimgcine kutsanti mshana. 
Umphatse kahle lomkhwenyane wetfu mshana. Sipho lesa. 
Uvutsiwe lapha (Ashaya inhloko ngemunwe) lomkhwenyane, 
inyanisi ngumuntfu loya. Uyangiva kutsi ngitsini? Usilobolele kahle 
lomkhwenyane. Ncobile bakaMtfombeni abasoli lutfo. (Akhwehlele 
kancane) 

25 
 
 
 
 
30 

NCOBILE: (Abuka liwashi) Utawufika malume ngobe sikhatsi sisekhona. Naye 
nimtjele kutsi angiphatse kahle phela. Utsini wena anti? Tandla 
tiyagezana phela Dlemane. (Bahleke) 

 
 
 

LAMAGAGULA: Ucinisile malume wakho mntfwanami, nibambane ningamvumeli 
sathane angene emkhatsini wenu. Sikhatsi siyahamba Ncobile 
lungisani bangaze bafike bantfu. (Kuchamuke Velifile lekutsiwa 
luhlanya lwalendzawo, afike ababhidle emkhatsini) 

 
35 
 
 

VELIFILE: (Ayendzetela akhomba Ncobile) Wena ngitawushada nawe 
lamuhla, nine nibofakazi bami. (Akhomba LaMagagula naHleta) 
Kudla kunengi nitakwesutsa. (Awele etukwaHleta) 

 
 
40 

HLETA: (Amchilita) Suka lapha lesidzakwa lesi. Wena ucondze kusonela 
lomsebenti lobukeka kwekutsi utawuba muhle. Khona umenywe 
ngubani lapha? Maye tjwala bubi wena Velifile, buyekele. 

 
 
 

VELIFILE: (Akhomba Hleta) Kantsi umkhwenyane uyamenywa yini?             
Uphi yena umkhwenyane? Akusuye yena lo? Utsi ngisidzakwa?            
Wena-ke? (Atishaya sifuba, bese kuchamuka LaHleta) 

 
45 
 

LAHLETA: (Alilitela) Kiki-ki kuhle ketfu, uyadzela umfati longatalanga! Sikhatsi 
sesisondzele, asicedziseni lemisetjentana, batsi befika sibe 
sesilungile. Sawubona nawe Velifile, ungasoneli lomshado phela, 
ngiyakwati wena. (Bahleke bonkhe) 

 
 
 
50 

VELIFILE: Hho mine ngatiwa njengemuntfu lovame kona imicimbi nhhi? 
Utjelwe ngubani kwekutsi mine ngitekona umshado wami 
yemaketala? (Bantfu sebacalile kufika, basethendeni, Ncobile 
nebangani bakhe sebalindzele sikhatsi sekucala. Kungene 
umkhwenyane) 

 
 
 
 
55 

HLETA: (Amemukela) Hawu kantsi nguwe mkhwenyane? Ngena uye 
kuleya ndlu lapho lowakakho akulindzele khona Mvuleni. 

 

[Likhasi 187–189]  

 

 
15.1 Bhala KUBILI lokukhomba sibekandzaba sesikhatsi kuletheksthi.  (2) 
 
15.2 Velifile unasiphi similo nawufundzisisa letheksthi? Sekela imphendvulo yakho.  (2) 
 
15.3 Ngusiphi sizatfu lesente boLaHleta naHleta bavumele Mphotfo kutsi ashade 

naNcobile kube ekucaleni bebangahambisani naloku? Chaza. 
  

(2) 

15.5 Sinjani simo semoya kuletheksthi lengenhla? Chaza.  (2) 
 
15.6 Letheksthi lengenhla igcamisa luvutfondzaba lwalomdlalo. Sekela 

lesitatimende ngemaphuzu LAMABILI. 
  

(2) 
 
15.7 Ngekubona kwakho LaMagagula uyitfutfukise ngayiphi indlela ingcikitsi 

yalomdlalo? Chaza. 
  

(2) 
 
15.8 Labanye batsi lomdlalo uyimbangalusizi. Vumela nobe uphikise lombono 

bese uyesekela. 
  

(2) 
 
15.9 Lenkhulumo letsi 'Ingwenya ishelwe sitiba' ibumbana njani nesiphetfo 

semdlali longuHleta kulomdlalo? 
  

(2) 
 
15.10 Ucabanga kutsi mlayeto muni umbhali lasetfulela wona ngesandla semtsetfo 

kulomdlalo? 
  

(2) 
 
15.11 Lenkhulumo letsi 'Bantfwana bangumliba loya embili' bayifakazela njani 

boNcobile nebangani bakhe? 
  

(2) 
 
15.12 Ngemaphuzu LAMATSATFU ncoma imphumelelo yembhali ekwetfuleni 

Ncane njengemelekeleli kulomdlalo. 
  

(3) 
   [25] 
 
  

15.4 Letheksthi lengenhla inato yini timphawu tekudlaleka enkhundleni? Sekela 
imphendvulo yakho ngemaphuzu LAMABILI. 

  
(2) 

UMBUTO 16: UMBUTO LOYINDZABAMBHALO   
 
LAMI LISIPHETFO – JJ Thwala   
 
Bhala indzabambhalo ucoce ngesibekandzaba salomdlalo ubhekise kuletihloko 
letilandzelako. 
 

 Simo sendzawo 

 Simonhlalo 

 Sikhatsi 
 

Budze bemphendvulo yakho abube ngemagama la-340 kuya kula-390. 

  
 
 
 
 
 
 
[25] 

 
UMBUTO 17: IMIBUTO LEMIFISHA   
 
LAMI LISIPHETFO – JJ Thwala   
 
Fundza letheksthi bese uphendvula imibuto lelandzelako. 
 
ITHEKSTHI F 

  

 

(Inkhosi Somhlolo ikhuluma naNsibandze elawini.) 
   
SOMHLOLO: Utivele ngetakho tindlebe Nsibandze kutsi kukhulu lokucondvwe 

nguMahubhulu. 
 

NSIBANDZE: Inhloso yakhe kwehlukanisa sive kabili, kubekhona labatawuholwa 
nguye nalabatawusala neNgwenyama. 

 
5 

SOMHLOLO: Angiboni kutsi kuphelela lapho ndvuna yami. Mahubhulu ulwa 
nami. Akafuni kungibona ngikulesikhundla. 

 

NSIBANDZE: Kuyacaca Ngwenyama kutsi ulwa nawe. Ubukeka angumuntfu 
lofuna sikhundla sekuba yingwenyama. 

 

SOMHLOLO: Loku lesi sikhundla utalwa naso? Ngusiphi lesinye lasifunako, 
ngoba ngamniketa sebundvuna? Mahubhulu ufuna umoya wami. 

10 

NSIBANDZE: Ayilalise umdlongo iNgwenyama. Mahubhulu sisebenti sakho 
Mlomo longacambi-manga. Sikhonti sakho leselelesako. Kumele 
ahlawuliswe kamatima kuze ahlukane nalentfo layentako. 

 
 
 

SOMHLOLO: Mahubhulu ungigucukele esiswini njengetjwala. Bengitsi 
uyindvodza sibili, kantsi ngumfati! Bengitsi yindze indlela 
lesisatawuyihamba naye, kantsi ngiyaphosisa. 

15 
 
 

NSIBANDZE: INkhosi ayingakhatsateki, ngobe simo lesi sitawulungiswa. 
Litfumba libhobokile. Lifufuse lesidze sikhatsi. 

 
 

SOMHLOLO: Liciniso ndvuna yami. Loku bekufihlekile kuvelile. Kumele sihlale 
phasi sibonisane ngalesimo naletinye tindvuna. 

20 
 

NSIBANDZE: Akukho lokwendlula kuhlala phansi sibonisane Ngwenyama. 
Umlomo nguwo lolungisa lokunyenti. 

 

SOMHLOLO: Ngicabanga Mashobeni nyalo. Nguye lokumele sibe nendlela 
yekwakha buhlobo naye. Ungichumanisile naMabhoko. Sesimunye 
naye. Mukhulu umsebenti leniwentele sive Nsibandze. 

 
25 

NSIBANDZE: Kubonga mine Ngwenyama. Konkhe loku kuphumelela nje 
kuhlakanipha kwakho. Mine bengingeke ngiphumelele kulungisa 
simo salendzawo. 

 

SOMHLOLO: Ngitfumela Sigogodvolo kaMashobeni kutsi ayewungicelela sihlobo 
lesihle. Asewuyomhlola kutsi ngabe sewubuyile yini? 

30 

NSIBANDZE: Sigogodvolo yindvodza sibili. Ngiyametsemba Ngwenyama. 
Angeke alente liphutsa nanini. 

 

LIVI: E! Sikhulekile Mlomo longacambi-manga!  
SOMHLOLO: Mngenise loyo muntfu Jiba! (Wamngenisa) 

Hawu, nguwe Sigogodvolo semifula! 
Nguwe gweje lobovu njengentolwane! 
Nguwe matfunyw' agijime njengemntfwana! 
Nguwe mncamula-nkhalo tingemadvundvu! 

35 

SIGOGODVOLO: Ngimi Ngwenyama yesive. Ngihambe kahle kaMashobeni. 
Ngihamba nesihlobo lesihle. Ligama laso nguTsenjiwe. Batsi 
bametsembile kutsi uyawubamela kahle lapha kulaNdvungunya. 

40 

SOMHLOLO: Kwaba kuhle kuva emavi lanjalo ndvuna yami. Itolo loku Nsibandze 
ufike naLetsalucolo abuya naye kaMabhoko. 

 

SIGOGODVOLO: Ngiwentile umsebenti wami Ngwenyama. 45 
SOMHLOLO: Ngibonga kutsembeka kwakho ndvuna yami. Kuhle kakhulu kutsi 

nawutfunyiwe uhambe uyewukwenta lentfo lewutfunywe yona 
kunekutsi ulingise lunwabu lolwabanjelelwa bukhwebeletane. 

 

SIGOGODVOLO: Ngifike kaMashobeni kwaba sengatsi bengilindziwe. Kujatjulwe 
ngendlela lemangalisako. Batsi bacela kubonana neNgwenyama, 
kuhlalwe phasi kubhungwe telive. 

 
50 

 [Likhasi 46–47]  

 
17.1 Bhala KUBILI lokukhomba sibekandzaba sendzawo.  (2) 
 
17.2 Nsibandze unasiphi similo nawufundzisisa letheksthi? Usho ngani?  (2) 
 
17.3 Ngusiphi sizatfu lesente inkhosi Somhlolo iyocela tihlobo letinhle kulamanye 

emakhosi kulomdlalo? 
  

(2) 
 
17.4 Ngutiphi tintfo LETIMBILI letingenta letheksthi idlaleke esiteji?  (2) 
 
17.5 Sinjani simo semoya ekucaleni kwaletheksthi? Chaza.  (2) 
 
17.6 Letheksthi lengenhla iveta yiphi incenye yesakhiwo semdlalo? Usho ngani?  (2) 
 
17.7 Ngekubona kwakho Mahubhulu uyitfutfukisa ngayiphi indlela ingcikitsi 

yalomdlalo? Chaza. 
  

(2) 
 
17.8 Bahluti betemidlalo batsi lomdlalo usenamisi. Vumela nobe uphikise lombono.  (2) 
 
17.9 Lenkhulumo letsi 'Ingwenya ishelwe sitiba' ibumbana njani nesiphetfo semdlali 

longuMahubhulu kulomdlalo? 
  

(2) 

17.10 Mlayeto muni umbhali lawetfulela bafundzi balomdlalo ngeNdlovukati 

Somnjalose nawubuka umdlalo wonkhe. 
  

(2) 
 
17.11 Lenkhulumo letsi 'Injobo itfungelwa ebandla' ihambisana njani nendlela 

inkhosi Somhlolo lebusa ngayo? Chaza. 
  

(2) 

 
17.12 Ngemaphuzu LAMATSATFU ncoma imphumelelo yembhali ekukhetseni 

sihloko salomdlalo lotsi 'Lami Lisiphetfo.' 
  

(3) 
   [25] 
 

SAMBA SESIGABA C: 
SAMBA SAKO KONKHE: 

 25 
80 

 
 


